
Í samráðsgátt stjórnvalda er kallað eftir umsögnum um frumvarp til laga um Fjarskiptastofu, hvar 
felst í heildarendurskoðun á lögum um Póst- og fjarskiptastofnun með tilliti til fyrirsjáanlegra 
breytinga á verkefnum stofnunarinnar.  

Slysavarnafélagið Landsbjörg vill koma á framfæri eftirfarandi athugasemd við frumvarpið. 

Slysavarnafélagið Landsbjörg óskar eftir því að d. liður 22. gr. laganna verði endurskoðaður og breytt 
á þann veg að aðilar að landssamtökum björgunarsveita greiði ekki fyrir notkun á MF/HF og VHF 
tíðnum. Til vara óskar félagið eftir því að kostnaðurinn verði lækkaður frekar með þeim rökstuðningi 
að kerfið telst mikilvægt í aðgerðum félagsins við leitar- og björgunarstörf.  

Félagið hefur lagt mikla vinnu og fjármagn í að endurnýja VHF endurvarpa og að halda þeim við, sem 
eykur öryggi ferðafólks og annarra til muna.  Nýlega hefur ferðamönnum verið veitt aðgengi að VHF 
kerfi björgunarsveita og nýtist það afar vel á svæðum þar sem engu öðru farskiptasambandi er til að 
dreifa t.a.m. á Hornströndum, Lónsöræfum og Víkum í Múlaþingi. 

Það er fullt tilefni til að halda VHF endurvarpakerfinu sem þrautarvarakerfi hvað varðar fjarskipti á 
landi og sjó og auka þannig öryggi ferðafólks og bæta samskipti björgunarfólks og leitarflokka á 
hálendi og mögulega fækka óþarfa útköllum björgunarsveita. Þrátt fyrir að önnur fjarskiptakerfi hafi 
tekið gríðarlegum umbótum undanfarin ár þá eru vinsæl svæði á hálendinu og margir fjallaskálar 
utan þeirra. Endurvarpar VHF kerfisins gefa björgunarsveitarfólki möguleika á því að eiga í 
samskiptum um langan veg auk þess sem möguleiki er að ræsa neyðarsenda í fjallaskálum og athuga 
þannig hvort að fólk sem talið sé týnt haldi þar til. Allar aðgerðir björgunarsveita miða að því að flæði 
upplýsinga milli allra aðila sem koma að aðgerðum, sé með besta móti. Með tilkomu TETRA 
fjarskiptakerfisins minnkaði vissulega notkun VHF kerfisins en það er þó enn gríðarlega mikilvægur 
hlekkur í aðgerðum björgunarsveita og þar sem TETRA kerfið nær ekki á alla staði, grípur VHF kerfið 
inn í. Slysavarnafélagið Landsbjörg á 40 fjallatoppaendurvarpa og 17 húsendurvarpa, þar af eru 7 í 
samstarfi við aðra aðila eins og 4x4 og Ferðafélag Íslands. Það er því ljóst að mikilvægi VHF kerfisins 
er talsvert í störfum viðbragðsaðila. 

